Трајче Нацев
Проект: Пајонски утврдувања, населби и некрополи по долината на река Брегалница

ИЗВЕШТАЈ

од археолошките ископувања на локалитет Калимерово

Во месец Декември 2012 година, во текот на четири работни дена, беа изведени теренски археолошки истражувања на локалитетот Калимерово. Истражувањата се дел од поширокиот проект "Пајонски утврдувања, населби и некрополи по долината на река Брегалница", чиј носител е Универзитет "Гоце Делчев" од Штип, под раководство на Доц. д-р Трајче Нацев.

Археолошкиот локалитет Калимерово се наоѓа на 3,6 км. југозападно од Штип, до самиот пат Кочани – Радовиш. По претходно извршено рекогносцирање на околниот терен, беше поставена сонда 1 на локација на која беше утврдена повисока концентрација на фрагменти од градежна и садова керамика на површината. Ископувањата се вршеа на рамна речна тераса на десниот брег на р. Брегалница.


Сонда 1 е со димензии 2х3 метра, позиционирана по страните на Светот (С-Ј = 2м. и И-З = 3м.). Уште од самиот почеток беа вклучени студенти од катедра Археологија и Историја на Факултетот за образовни науки при УГД. Целта на овие истражувања беше да се утврди вертикалната стратиграфија на локалитетот. Беше достигната вкупна длабочина од 1,1 м. при што беа утврдени пет слоја.

Првиот слој претставува ораница со темно-кафена боја и достигнува до длабочина од 0,40 м. во западниот, односно 0,50 м. во источниот дел на сондата. Во него, освен остеолошкиот и фрагментираниот керамичен материјал за кого е потребна дополнителна анализа, се содржеа повеќе групации на камења кои лежат дирекно на вториот слој. Кај овие групации, во кои влегуваат камења различни по форма и материјал, не беше забележана некаква правилна распореденост (Фото 1 и 2). Во источната половина на сондата, на длабочина од 0,25 м., беше откриен лак од железна фибула. Други наоди кои можат да се издвојат од овој слој се еден фрагмент од кружна камена мелница и поголем фрагмент обод од чинија со црвен премаз. Овие два артефакти беа откриени заедно до западниот профил, на длабочина од 0,40 м., директно на вториот слој.

На површината на вториот слој, односно помеѓу слој 1 и 2, на неколку места беа забележани ограничени и тенки слоеви од потемна земја (видливи и во западниот профил), кои наликуваат на траги од отворени огништа, но нивна сигурна интерпретација засега е невозможна (Фото 3).

Вториот слој, чија горна површина всушност претставува ниво на газење, е црвеникава во западниот, а бело-жолтеникава во источниот дел на сондата земја, која достигнува длабочина до 0,60 м. Насекаде по површината беше видлив гареж, чија највисока концентрација беше забележана во југоисточниот дел на сондата. Друго карактеристично за овој слој беше и зголемената концентрација на фрагментиран керамичен и остеолошки материјал, како и неколкуте орудија од делкан камен. Со понатамошна анализа на керамиката би се утврдила хронолошката припадност и на овој слој. Во источната половина на сондата, на длабочина од 0,55 м., беше откриен уште еден фрагмент од железна фибула. Иако се од ист материјал, најверојатно не припаѓаат на ист предмет со лакот откриен во претходниот слој.

На длабочина од 0,60 м. овој слој постепено преминува во светло кафена набиена земја – слој 3. Постепената промена на почвата одговараше на постепеното намалување на бројот на фрагменти керамика и коски, но нивното присуство сеуште беше значително. На самата граница помеѓу слој 3 и 4 (на длабочина од 0,80 м.), до западниот профил беше откриена игла од бронзена фибула.

Поради намалената концентрација на наоди и појавата на компактна земја, сондата беше поделена на два дела. Работата продолжи на делот со ширина од еден метар покрај западниот профил.

Слој 4 започнува на длабочина од 0,80 м. од површината и се состои од темно-кафена компактна земја. Со исклучок на неколку ситни фрагменти керамика, во слојот не се откриени археолошки артефакти.

На длабочина од 1,05, во истата темна и исклучително компактна земја се појавија бели минерални примеси. Оваа промена беше забележана како слој 5. Поради апсолутното отсуство на артефакти и тврдата земја, после само еден откоп работата беше прекината. Беше достигната конечната длабочина од 1,10 м. и со тоа беше утврдена вертикалната стратиграфија, што всушност беше примарната цел на овие истражувањата.   

